
Annotatsiya. Ushbu maqolada “Geometriya” fanini kompyuterli ta‟lim 

texnologiyalaridan foydalanib o„qitishning ahamiyati yoritilgan. Talabalarning kompyuterli 

ta‟lim texnologiyalaridan foydalanish imkoniyatlarini oshirish, o„z ustida ko„proq ishlashga 

jalb etish, ta‟lim berish jarayonlarida AKTlardan samarali foydalanish usullari “Vektorlar 

ustida chiziqli amallar” mavzusi misolida tahlil qilingan. 

Kalit so‘zlar: geometriya, pedagogik texnologiyalar, kompyuterli ta‟lim texnologiyalari, 

multimediya, vektorlar. 

 

Bugungi kunda ta‟lim sohasida amalga oshirilayotgan tub islohotlar pirovard 

natijada jahon talablari darajasidagi bilim va malakalarga ega, raqobatbardosh 

kadrlarni tayyorlashni ko„zda tutadi. Bu vazifalarni amalga oshirish maqsadida 

O„zbekiston Respublikasi Prezidentining 2019-yil 11-iyuldagi “Oliy va o„rta maxsus 

ta‟lim tizimiga boshqaruvning yangi tamoyillarini joriy etish chora – tadbirlari 

to„g„risida”gi yana bir qarori e‟lon qilindi. Mazkur qarorda oliy va o„rta maxsus ta‟lim 

muassasalarida ta‟lim sifatini oshirishga, respublikada amalga oshirilyotgan keng 

qamrovli islohotlar, ijtimoiy va iqtisodiy sohalardagi yangilanishlarda ushbu tizimning 

faol ishtirokini ta‟minlashga to„siq bo„layotgan bir qator muammolarni bartaraf etish 

maqsadida bir qancha izchil vazifalar belgilab berildi. Ayniqsa, ta‟lim sohasida 

zamonaviy axborot va kompyuter texnologiyalari, internet tizimi, raqamli va keng 

formatli telekommunikatsiyalarning zamonaviy usullarini o„zlashtirish, bugungi 

taraqqiyot darajasini belgilab beradigan bunday ilg„or yutuqlar nafaqat maktab, litsey 

va kollejlar, oliy o„quv yurtlariga, balki har qaysi oila, hayotiga keng kirib borishi 

uchun zamin tug„dirishning ahamiyatini chuqur anglab olishimiz lozim. 

Hozirgi kunda kompyuterlar ta‟lim tizimidan asosan to„rt yo„nalishda 

foydalanilmoqdа: 

-o„rganish obyekti sifatida; 

- o„qitishning texnik vositalari sifatida; 

- ta‟limni boshqarishda; 

- ilmiy-pedagogik izlanishda. 

Kompyuterli o„qitishning afzalliklari juda ko„p: talabalarda ma‟lum malakalarni 

shakllantirish vaqti qisqaradi; mashq qilinadigan topshiriqlar soni oshadi; talabalarning 

ishlash sur‟ati jadallashadi; kompyuter tomonidan faol boshqarishni talab qilinishi 

natijasida talaba ta‟lim subyektiga aylanadi; talabalar kuzatishi, mushohada qilishi 

qiyin bo„lgan jarayonlarni modellashtirish va bevosita namoyish qilish imkoniyati hosil 

bo„ladi; kommunikatsiya vositalaridan foydalangan holda darsni uzoqdagi manbalar 

bilan ta‟minlash imkoniyati hosil bo„ladi; kompyuter bilan muloqot didaktik o„yin 

xarakterini oladi va bu bilan talabalarda o„quv faoliyatiga motivatsiya kuchayadi va 

hokazo. Kompyuterli ta‟lim jarayonida ta‟lim talaba va kompyuter orasidagi  

munosabatlarga ko„ra tashkil etiladi, boshqariladi, nazorat qilinadi. 

Geometriya fanini o„qitish jarayonida AKTni qo„llashning asosiy yo„nalishlari: 

-kompyuter yordamida o„quv materialini taqdim etish; 

-multimediadan foydalanish; 

-tashxis va reyting nazorati; 

-masofaviy ta‟lim; 

-muloqotni tashkil etish. 

Geometriya fani o„qitish jarayonida kompyuter texnologiyasi imkoniyatlaridan 

foydalanishga misol sifatida “Vektorlar ustida chiziqli amallar” mavzusini o„qitishda 

foydalaniladigan elektron ishlanmalar bilan tanishtirib chiqamiz. 

Zamonaviy kompyuter uskunalari bilan jihozlangan xonada yangi mavzuni 

tushuntirish uchun elektron ma‟ruza matni tayyorlanadi. O„qituvchi yangi 

tushunchalarni kiritishda bu tushunchaning tarixi, hayotda, o„rganilayotgan fan va 

boshqa fanlar doirasidagi o„rni haqida qisqacha ma‟lumotlar berib, turli chizmalar 

ayrim hollarda tayyor plakatlardan foydalanadi. Elektron ma‟ruza matni bu kabi 

ma‟lumotlarni o„zida yashiringan holda saqlash (gipermatnlar), plakatlar, chizmalarni 

slaydlarda “jonlantirish” (multimediya, video) imkoniyatlariga ega. 

Elektron ma‟ruza matnidagi turli ranglardan foydalanib tayyorlangan chizma va 

rasmlar, tasdiqlarning isbotlari, misol va masalalarning yechimlari talabalar e‟tiborini 

chalg„itmasligi uchun ularni navbat bilan, ma‟ruza davomida o„z o„rnida gipermatnlarni 

ochish bilan namoyish etish va ularga sharh berish maqsadga muvofiq. 

Vektorlar ustida chiziqli amallar tushunchasini kiritishda “Fikrlar xujumi”, 

“Klaster” texnologiyalaridan foydalangan holda talabalar fikrini bilish, yo„naltirish 

jarayoni yakunida elektron matndagi tayyor klasterni ko„rsatish mumkin. Boshqa 

ta‟lim texnologiyalaridan farqli o„laroq bunda turli ranglardan foydalanilganiga 

talabalar e‟tiborini qaratib, uning sababini so„rash talabalar mustaqil fikrini 

shakllantiradi, kiritilayotgan tushunchalarning mohiyatini chuqurroq anglashga 

yordam beradi. 

Asosiy tushunchalarni kiritish va kiritilgan tushunchalarga doir misollarni, har bir 

talaba yakka yoki juftlikda mustaqil ishlashi uchun topshiriqlarni keltirishda 

gipermatnga yashiringan multimediya imkoniyatlaridan foydalanilgan slaydlarni 

o„qituvchi nutqi davomida namoyish etish bilan bu tushunchalarning talabalar 

xotirasida uzoq vaqt saqlanib qolishiga erishiladi. Yangi mavzuni tushuntirish 

davomida vektorlar ustida chiziqli amallarning xossalari keltirilib, ulardan birining 

isboti tushuntiriladi. Shu o„rinda barcha tasdiqlarning isbotlari gipermatnga kiritilgan 

bo„lsa, o„qituvchi talabalardan qaysi bir xossani isbotlash qiyinroq tuyulishini so„rab, 

ular tanlagan tasdiq isbotini namoyish etadi. 

O„tilgan mavzularni takrorlash, yangi mavzuni mustaxkamlashga qaratilgan har 

bir talaba uchun alohida savollar, test topshiriqlari, misol va masalalar matnlari 

tarqatma material sifatida tayyorlanishi va talabalarga dars davomida tarqatilishi yoki 

ularning elektron variantini namoyish etish mumkin. Bunda har bir topshiriq uchun 

ajratilgan vaqt ko„rsatilgan bo„lishi va belgilangan vaqt o„tgach o„z-o„zini yoki sherigini 

nazorat qilish uchun topshiriqlarning javoblari namoyish etiladi. Har bir to„g„ri hal 

etilgan nazorat topshirig„i uchun ajratilgan ballarning keltirilishi talabalarning dars 

davomida yig„gan ballarini o„zlari aniqlashlari imkoniyatini beradi. 

Xulosa o„rnida shuni alohida ta‟kidlash lozimki, bugungi tezkor davrda yoshlarda 

mustaqil fikrlash qobiliyatini oshirish, ularni o„z ustida ko„proq ishlashga jalb etish, 

ta‟lim berish jarayonlarida kompyuterli ta‟lim texnologiya foydalanish juda muhimdir. 

